
Дабраславеньні добрай весткі – Эвангельля
У чым заключаецца Дабравесьце? У шматлікім і ўсяго на працягу пятнаццаці-дваццаці хвілін ня скажаш. У гэтым выпуску давайце перагледзім хоць адно месца ў Эвангельлі, дзе гаворыцца пра значныя дабраславеньні Хрыстовага Дабравесьця. Я маю на ўвазе словы, запісаныя ў першым разьдзеле апостала Паўла да эфэсянаў. Яны наступныя згодна перакладу Анатоля Клышкі: «Павал, з волі Божай апостал Хрыста Ісуса, – сьвятым, што знаходзяцца ў Эфэсе, і верным ў Хрысьце Ісусе, ласка вам і мір ад Бога, нашага Бацькі, і Госпада Ісуса Хрыста. Дабраславёны Бог і Бацька нашага Госпада Ісуса Хрыста, які дабраславіў нас у нябёсах усякім духоўным дабраславеньнем у Хрысьце, як і выбраў Ён нас у Ім да заснаваньня сьвету, каб нам быць сьвятымі і беззаганнымі перад Ім, у любові вызначыўшы наперад нас для ўсынаўленьня Сабе празь Ісуса Хрыста паводле добрага намеру Сваёй волі на хвалу славы Сваёй ласкі, якою Ён ашчасьлівіў нас ва Улюбёным. У Ім мы маем выкупленьне празь Ягоную Кроў, дараваньне грахоў паводле багацьця Яго ласкі, якую Ён шчодра падараваў нам ва ўсялякай мудрасьці і разуменьні».
 Перш за ўсё трэба заўважыць, каму менавіта гэта ўсё было адрасавана. Непасрэдна – веруючым у Ісуса Хрыста, якія пражывалі ў Эфэсе ў той час, калі апостал пісаў ліст ім. Пазьней гэтае Пасланьне распаўсюджвалася і зачытвалася сярод іншых веруючых у Хрыста ў шматлікіх месцах Рымскай імпэрыі. Яно было захавана да нашага часу і, таму сёньня накіравана ўсім веруючым у Хрыста. 

Апостал Павал называе сваіх чытачоў сьвятымі і вернымі ў Хрысьце Ісусе. Памятайма, мілыя слухачы, што сьвятасьць вернікаў залежыць не ад іх саміх, а ад самога ж Хрыста. У трэцім разьдзеле Пасланьня апостала Паўла да рымлянаў сказана, што з прыходам Хрыста і Духа Сьвятога зьявілася праведнасьць Божая, якая перадаецца і прымаецца веруючым у Хрыста. Інакш кажучы, калі чалавек веруе ў Хрыста, яму залічваецца ў праведнасьць Божую. Апостал кажа: «Але цяпер, незалежна ад закону, зьявілася праведнасьць Божая, пра якую сьведчаць закон і прарокі, а праведнасьць Божая празь веру ў Ісуса Хрыста для ўсіх вернікаў, бо няма розьніцы, бо ўсе зграшылі і пазбаўлены славы Божай, і апраўдваюцца дарма Ягонай ласкай праз выкупленьне, што ў Ісусе Хрысьце».
 І яшчэ ў Другім Пасланьні да карынфянаў апостал тлумачыць, што Бог Айцец зрабіў Хрыста за нас грахом (у тым сэнсе, што Хрыстос стаўся ахвяраю за нашыя грахі), нават нягледзячы на тое, што Ён пражыў зямное жыцьцё, не ўчыніўшы ніякага грэху. Дзеля чаго і дзеля каго Ён так зрабіў? Ён гэта ўсё учыніў дзеля таго, каб мы, веруючыя ў Хрыста, перад Богам аказаліся апраўданымі людзьмі. 

Нашая бяда і слабасьць у тым, што колькі б мы ні стараліся выконваць усе пункты Божага закону, мы ўся роўна ня можам іх дасканала і без памылак выконваць. Мы заслабыя прытрымлівацца Гасподняга закону дашчэнту, таму і грашым. Яшчэ да стварэньня сьвету і чалавечага роду Бог ужо ведаў, што пачынаючы зь першых людзей, кожны чалавек, які народзіцца на сьвет, калісьці ў сваім жыцьці пойдзе супраць Ягонай волі і зграшыць – і ня толькі аднойчы, а шматразова. Усякі акт непаслушэнства Богу называецца грахом і вядзе чалавека да асуджэньня і пакараньня за непаслухмянасьць Яму. Кожны чалавек мае патрэбу ў дараваньні грахоў перад тым, як быць прынятым у Божую сям'ю апраўданых. Апостал Павал піша, што людзі зграшылі і пазбаўлены славы Божай і расплата за грэх – сьмерць, што значыць, грэшны чалавек не застаецца ў прыемных стасунках з Богам. Грэшны чалавек, які пакуль што не пакаяўся і не ўвераваў у Хрыста, знаходзіцца пад Божым гневам і можа страціць магчымасьць ўвайсьці ў Ягоную сям'ю збаўленых вернікаў. Усякі чалавек, які пакуль не пакаяўся, застаецца ў духоўна мёртвым стане. Як было выказана аўтарам старазапаветнай кнігі прарока Ісаі: «Вось рука Госпада не скарацілася, каб не ратаваць, і вуха Яго не ацяжэла, каб чуць, а беззаконьні вашыя зрабілі падзел паміж вамі і Богам вашым і грахі вашыя адварочваюць аблічча Яго ад вас, каб ня чуць».
 Але памятайма, што Бог хоча, каб усе людзі пачулі Ягоны заклік і навярнуліся да Яго і атрымалі ратаваньне ад грахоў і іхніх вечных наступстваў. Апостал Пётра гэта пацьвярджае, калі піша: «Не марудзіць Госпад з выкананьнем абяцаньня, як некаторыя лічаць гэта марудлівасьцю, а доўга цярпіць нас, ня хочучы, каб хто загінуў, а каб усе прыйшлі да каяньня».
 Гэта паводле Ягонага жаданьня і волі, каб «усе людзі ўратаваліся і дасягнулі спазнаньня ісьціны».

Так, Бог хоча, каб усе людзі паўсюдна пачулі Дабравесьце і навярнуліся да Ісуса Хрыста, прыняўшы Яго сваім Збаўцам і Госпадам-Уладаром. Яшчэ перад стварэньнем сьвету і чалавецтва, Ён выбраў нас вернікаў Хрыстовых да асаблівай мэты – менавіта, да таго, каб мы апынуліся ў вялікай кампаніі веруючых і пачалі пераменьвацца ў вобраз самога ж Ісуса Хрыста. Сказана, што перад стварэньнем сьвету Бог выбраў нас у Хрысьце, каб мы сталіся сьвятымі і беззаганнымі перад Госпадам Богам. Што гэта значыць – апынуцца ў Хрысьце? Мы, так кажучы, уваходзім у Хрыста і становімся чальцамі Божай сям'і тады, калі наварочваемся да Хрыста з просьбаю прабачыць нашыя грахі і веруем у Ягоную ахвярную сьмерць і ўваскрэсеньне зь мёртвых для нашага апраўданьня перад Богам. Хрыстос даруе нам грахі і ўваходзіць у нас Духам Сьвятым. Мы становімся сьвятымі перад Госпадам, дзякуючы таму, што Сам Збаўца Хрыстос сьвяты і робіць нас сьвятымі ў Божых вачах. Бог Айцец бачыць Бога Сына, калі глядзіць на нас вернікаў. Мы застаёмся беззаганнымі перад сьвятым і праведным Богам дзякуючы Хрыстовай сьвятасьці і праведнасьці.

Сказана, што Бог ўсынавіў і ўдачарыў нас. На падставе нашага пакаяньня і ўвераваньня ў Збаўцу Хрыста мы былі прыняты ў Божую духоўную сям'ю. І пакуль мы застаёмся вернымі Яму, працягваем верыць у Яго і Ягоную ахвярную сьмерць і ўваскрэсеньне зь мёртвых і застаёмся ў блізкіх адносінах зь Ім, Ён працягвае быць нашым Збаўцам і Уладаром. Праз Духа Сьвятога Ён працуе ў нашых сэрцах з тою мэтаю, каб мы разьвіваліся ды паглыбляліся ў Ягоную сьвятасьць і праведнасьць. Гэта праўда, што ў статусе перад Богам мы аказваемся сьвятымі і праведнымі, але гэта дзякуючы Ісусу Хрысту. Ягоная сьвятасьць і Ягоная чыстая праведнасьць нас пакрывае і мы можам быць упэўнены ў збаўленьні перад Богам. Наш Збаўца толькі просіць, каб мы, са свайго боку, заставаліся вернымі да Яго, ад Яго не адступаліся. Апостал Павал напісаў пару лістоў свайму сыну ў хрысьціянскай веры – Цімафею, і ў першым лісьце прыгадвае яму пра тое, што корань усякага зла зьяўляецца срэбралюбства, што прыводзіць многіх да ўсялякіх грахоў. Маладому Цімафею апостал напісаў: «А ты, чалавеча Божы, пазьбягай гэтага, і шчасьліўся ў праўдзе, пабожнасьці, веры, любові, цярплівасьці, слухмянасьці; пасабляй добрым подзьвігам веры, трымайся вечнага жыцьця, да якога ты і пакліканы і вызнаў добрую споведзь перад шматлікімі сьведкамі. Перад Богам жыцьцядайным і перад Хрыстом Ісусам, Які засьведчыў перад Понціем Пілатам добрае вызнаньне, наказваю табе захаваць запаведзь чыста і бездакорна аж да прышэсьця Госпада нашага Ісуса Хрыста, якое ў свой час адчыніць дабрашчасны і адзіны моцны Цар над царамі і Госпад над гаспадарамі».
 Так, нашая адказнасьць перад Богам ў тым, каб разьвівацца ў Хрыстовай сьвятасьці і заставацца ў цесных стасунках зь Ім. Усё гэта прынясе да таго моманту, калі мы ўрэшце сустрэнемся зь Ім, калі Ён вернецца да зямлю, каб забраць нас да Сябе на існаваньне ў Ягоным вечным Царстве. Такую ўзнагароду Ён дасьць нам, Сваім сынам і дочкам па веры ў Яго і вернасьці Яму да канца нашага зямнога жыцьця.

У нашай першаснай цытаце зь Бібліі апостал нагадаў нам пра тое, што Збаўца даў выкупленьне нам, але выкупленьне ад чаго? Выкупленьне або выкуп у нашай мове прыгадвае нам пра тое, што мы апынуліся ў нейкім жудасным грэшным стане, але знайшлася тая Асоба, Якая ўбачыла нашае становішча ды рашыла выкупіць нас зь яго і даць нам духоўнае прасьвятленьне і свабоду ад грахоў. Як раз аб гэтым і напісаў апостал Павал вернікам у Калосах. Сказана там жа, што Бог праз Хрыста вызваліў нас вернікаў з-пад улады духоўнай цемры і ўвёў нас у Царства Свайго любаснага Сына. І якім спосабам? Выкупленьнем нас з таго сьвету духоўнай цемнаты праз праліцьцё Сваёй чыстай крыві на Галгофскім крыжы, што і дало нам поўнае дараваньне грахоў.
 Збаўца ўвёў нас у Сваё Царства Божага сьвятла і вызваленьня ад грахоў і грэшнага жыцьця. Мы былі рабамі граху і самі не маглі вызваліцца з-пад улады шатана і ягонага ўплыву на нас. Хрыстос зьявіўся дзеля таго, каб ня толькі паказаць, як нам жыць Ягоным чыстым вобразам жыцьця, але таксама каб выцягнуць нас з духоўнай цемры і пераставіць у Сваё Царства Божай сьветласьці і праведнасьці. 

Калі чалавек становіцца дзіцём Божым, увераваўшы ў Збаўцу Хрыста, ён атрымлівае новую духоўную сілу і ягонае жыцьцё пераменьваецца і становіцца больш падобным да жыцьця самога ж Ісуса Хрыста. Праўда, зь цягам часу Бог праз Духа Сьвятога паказвае нам тыя моманты, калі мы ня так робім як трэба, і дапамагае нам пераменьвацца ў паводзінах да нечага лепшага. Усё гэта займае нямала часу, але мала-памалу Ён працуе над намі і мяняе наш характар, каб ён станавіўся ўсё больш падобным да характару самога ж Хрыста. 

Паважаны слухачу, у гэтай гутарцы мы пачулі пра розныя дабраславеньні, якія мы атрымліваем, калі становімся пасьлядоўнікамі Ісуса Хрыста. Спадзяюся, што ўсё сказанае паможа вам навярнуцца да Хрыста, калі ты пакуль гэтага не зрабіў, або калі навярнуўся да Яго, каб ты працягваў жыць у блізкай лучнасьці з Хрыстом і ўзрастаць у веры і спадзяваньні на Яго. Мая малітва за кожнага слухача – каб Госпад сапраўды дапамагаў вам разьвівацца ў хрысьціянскай веры і жыцьці. Зычу вам Гасподніх дабраславеньняў і дапамогі ва ўсіх аспэктах вашага жыцьця.

